
RAQAMLI IQTISODIYOTNING MOHIYATI VA 
IJTIMOIY-IQTISODIY AHAMIYATI

Marupov Qobil Komilovich
Biznes va tadbirkorlik oliy maktabining 

Mustaqil izlanuvchisi

Annotatsiya. Ushbu maqolada raqamli iqtisodiyotning mohiyati, milliy iqtisodiyotni rivojlantirishdagi zaruriyati, ijtimoiy-
iqtisodiy ahamiyati tahlil qilingan. Shuningdek, iqtisodchi olimlarning raqamli iqtisodiyot kategoriyasiga berilgan ta’riflariga 
munosabat bildirilgan va muallif tomonidan raqamli iqtisodiyot tushunchasiga takomillashgan ta’rif ishlab chiqilgan.

Kalit soʻzlar: raqamli iqtisodiyot, milliy iqtisodiyot, iste’mol, jamg‘arma, daromad, bandlik, ishlab chiqarish va xizmat 
ko‘rsatish, ishsizlik, raqamli texnologiyalar, biznes model, raqamli mexanizmlar.

Abstract. This article analyzes the nature of the digital economy, its necessity, and socio-economic significance in the 
development of the national economy. The definition given by economists to the category of digital economy was also 
expressed, and the author developed a refined definition of the concept of digital economy.

Key words: digital economy, national economy, consumption, savings, income, employment, production and services, 
unemployment, digital technologies, business model, digital mechanisms.

Аннотация. В данной статье анализируется природа цифровой экономики, ее необходимость, социально-
экономическое значение в развитии национальной экономики. Также было выражено определение, данное 
экономистами категории цифровой экономики, и автором разработано уточненное определение понятия 
цифровой экономики.

Ключевые слова: цифровая экономика, национальная экономика, потребление, сбережения, доходы, занятость, 
производство и услуги, безработица, цифровые технологии, бизнес-модель, цифровые механизмы.

K I R I S H
Jahon iqtisodiyoti taraqqiyotining hozirgi bosqichida mamlakatlar tovar va xizmatlarni ishlab chiqarish 

samaradorligini oshirish, vaqt va ortiqcha resurslar sarfini tejashning ilg‘or usullaridan foydalanmoqda. Bunday 
mamlakatlarning iqtisodiyoti jahon mamlakatlari ichida yetakchi o‘ringa ega. Xususan, bunday mamlakatlar 
iqtisodiyotini “raqamlashgan”, “innovatsiyalashgan” deya e’tirof etishadi [1]. Jahon intellektual mulk tashkiloti 
(World Intellectual Property Organization)ning “Global Innovation Index 2025” tadqiqoti bo‘yicha e’lon qilingan 
maqolasida bu kabi mamlakatlarga Shveysariya (1-o‘rin), Shvetsiya (2-o‘rin), Amerika Qo‘shma Shtatlari 
(3-o‘rin), Janubiy Koreya Respublikasi (4-o‘rin), Singapur (5-o‘rin) va boshqa [2] mamlakatlar jahonning 
“raqamlashgan”, “innovatsiyalashgan” davlatlari sifatida keltirilgan. Ushbu mamlakatlar iqtisodiyotining 
raqamlashganligi innovatsion texnologiyalarning ishlab chiqarish va xizmat ko‘rsatish sohalarida keng va 
samarali foydalanilayotganligidan dalolat beradi.

Umuman olganda, raqamli iqtisodiyotning mazmun-mohiyatini ochib berishga qaratilgan ilmiy tadqiqot 
ishlari elektron nufuzli jurnallarning ba’zilarida ham jahon olimlarining tadqiqot obyekti bo‘lib kelayotganligini 
ko‘rsatadi. Lekin shunga qaramasdan, raqamli iqtisodiyotni mamlakat taraqqiyoti uchun hali o‘rganilmagan, 
uning ahamiyati hozirgi kun nuqtayi nazaridan chuqur tadqiq etilmagan masalalari ko‘p. Shu bois milliy 
iqtisodiyotda raqamli iqtisodiyot mexanizmlarini amalda tatbiq etishda ba’zi muammolarni keltirib chiqarmoqda. 
Masalan, ishsizlar sonining ortishi, muomalada naqd pul masalasi, yashirin iqtisodiyot va norasmiy bandlik 
muammosi kabi holatlarni keltirish mumkin. Ushbu muammolar raqamli iqtisodiyotga o‘tish jarayonida sodir 
bo‘lsada, ammo uning yechimini topish va uni to‘liq bartaraf etish masalasi biroz mushkul kechadi. Milliy 
iqtisodiyotda bu kabi muammolarning kelib chiqishi aholini hamda iqtisodiy subyektlarni tashvishga solmoqda. 
Jamiyat va davlat uchun raqamli iqtisodiyotning afzalligini e’tirof etish oson. Ammo raqamli iqtisodiyotning 
kishilar uchun nechog‘liq muhimligini tushuntirish, iqtisodiy subyektlar uchun afzalligini ko‘rsatish uchun uning 
ijtimoiy-iqtisodiy ahamiyatini tadqiq etish lozim.

M A V Z U G A  O I D  A D A B I Y O T L A R  S H A R H I
Xongyuang Xuang va Miaomiao Qinlar “International comparison of China’s digitalization level and its 

enlightenment” deb nomlangan maqolalarida raqamlashtirish zamonaviy iqtisodiyot va jamiyatning yuqori 
sifatli hamda barqaror rivojlanishini rag‘batlantirish uchun raqamli texnologiyalardan foydalanadigan iqtisodiy 
taraqqiyotni ta’minlaydigan paradigma ekanligini tushuntirishga urinadi. Ularning fikricha: “....zamonaviy 
iqtisodiyotning rivojlanishi uchun raqamlashtirish ishlab chiqarish va operatsion jarayonlarni takomillashtirish, 
ijtimoiy-iqtisodiy resurslardan unumli foydalanish, mamlakatda sohalar samaradorligini oshirish, xarajatlarni va 
vaqtni tejash, mehnat munosabatlariga kuchli ta’sir etadi. Shuningdek, raqamlashtirish mahsulot va xizmatlar 
shaklini o‘zgartirishi, o‘ziga xos bo‘lgan yechimlarni taqdim etishi, korxonalar va tashkilotlar uchun innovatsiyalar, 
yangi biznes modellari va bozor imkoniyatlarini yaratishi bilan raqamli iqtisodiyot ijtimoiy-iqtisodiy jihatdan 
ahamiyatli hisoblanadi” [3], deb keltirishgan.

Bozor iqtisodiyoti sharoitida raqamli bozor raqamli iqtisodiyotning asosiy elementi hisoblanishini S. 
Dahlman, S. Mealy, M. Vermelingerlar “Harnessing the digital economy for developing countries” nomli ilmiy 
maqolasida asoslab berishgan. Ularning fikricha, raqamli iqtisodiyot bir nechta umumiy maqsadli texnologiyalar 
(GPTs) va kishilar tomonidan internet va unga bog‘liq texnologiyalar orqali amalga oshiriladigan ijtimoiy faoliyat 
doirasida birlashish sifatida ta’riflanadi [4].

Bu xususida rus olimasi V. Gosteva S. Dahlman, S. Mealy, M. Vermelingerlarning e’tiboridan chetda qolgan 
masalalarni ham ilmiy nuqtayi nazardan mukammal asoslashga uringan. Xususan, V. Gostevaning “Phenomenon 
of the digital economy: promises and paradoxes” deb nomlangan maqolasida raqamli iqtisodiyotning mazmun-
mohiyati va zarurati ijtimoiy-iqtisodiy jihatdan ochib berilgan. Olimaning fikricha, raqamli iqtisodiyot deganda “...
aholi, tadbirkorlar va har bir shaxs o‘rtasida maqsadlardan kelib chiqqan ma’lumotlar va jarayonlar o‘rtasidagi 
milliardlab kunlik onlayn ulanishlar natijasida yuzaga kelgan iqtisodiy faoliyat” [5] tushuniladi.

Jahonga mashhur tadqiqotchilardan biri hisoblangan B. Karlson “Raqamli iqtisodiyotning yangi va eski 
iqtisodiyotga ta’siri” deb nomlangan ilmiy maqolasida turli iqtisodiy tuzumga ega mamlakatlarda raqamli 
iqtisodiyotning yangi va eski iqtisodiyot tarkibidagi imkoniyatlarini tahlil etgan. Uning fikricha, “raqamli 
iqtisodiyot – xizmat ko‘rsatish va ishlab chiqarish samaradorligini oshirish uchun tadbirkorlik sohalarida axborot-
kommunikatsiya texnologiyalarining tarqalishi bilan qo‘llab-quvvatlanadi. Iste’mol tovarlari, raqamli xizmatlar va 
maxsus qurilmalarning birlashganligi sababli tovar va xizmatlar interneti orqali sotish va sotib olish faoliyati 
bo‘lib, bunday iqtisodiyotga ega mamlakatlarda internet foydalanuvchilari soni keskin oshishda davom etadi” 
[6], deb hisoblaydi.

Ushbu olim raqamli iqtisodiyotning faoliyat ekanligini e’tirof etish orqali uning uchlik mexanizmda ishlashini 
tushuntirishga urungan.

T A D Q I Q O T  M E T O D O L O G I YA S I
Raqamli iqtisodiyotning mohiyati va ijtimoiy-iqtisodiy ahamiyatini yoritishda ilmiy abstraksiyalash, tahlil 

va sintez, induksiya va deduksiya, statistik guruhlash, monografik tadqiqot, taqqoslash kabi ilmiy tadqiqot 
usullaridan foydalanildi.

T A H L I L  V A  N A T I J A L A R
Raqamli iqtisodiyot inson faoliyatini, turmush tarzini yengillashtiradi. Jamiyat rivojlanishida unda 

ustuvorlik mavjud. Bunday ustuvorlik texnika va texnologiyalar, boshqaruv usullarining yangilanganligi, robot 
texnologiyalarning tovar va xizmatlar ishlab chiqarish jarayonida tobora ishtiroki ortib borayotganligi bilan 
bog‘lanadi. Raqamli iqtisodiyotning asosini internet tarmog‘i tashkil etadi. Raqamli iqtisodiyot rivojlangan sari 
internet foydalanuvchilari soni ham yildan yilga oshadi (1-jadval).

1-jadval. Jahonda internet foydalanuvchilari sonining dinamikasi [7]

№ Koʻrsatkichlar
Yillar

2005 2010 2017 2023 2024 2025
1 Jahon aholisi soni, mlrd kishi 6,5 6,9 7,4 8,0 8,1 8,1

2 Jahonda internetdan foydalanuvchilar soni, 
foizda 16% 30% 48% 67% 72% 74%

3 Jahonda iqtisodiyoti rivojlanayotgan 
mamlakatlarda, foizda 8% 21% 41% 60% 71% 72%

4 Jahonda iqtisodiyoti rivojlangan 
mamlakatlarda,  foizda 51% 67% 81% 93% 95% 96%

1-jadval ma’lumotlaridan ko‘rish mumkinki, jahon iqtisodiyoti rivojlangan va rivojlanayotgan mamlakatlar 
aholisining internet tarmog‘idan foydalanuvchilari soni yildan-yilga o‘sib bormoqda. Bu raqam iqtisodiyoti 
rivojlangan mamlakatlarda deyarli aholi sonining barchasini qamrab olayotganini ko‘rsatmoqda (2025-yilda 
aholining 96 % internet foydalanuvchilarini tashkil etgan). Demak, B. Karlsonning ilmiy qarashini asosli deyish 
mumkin. Xulosa qilib aytganda, internetdan foydalanuvchilar soni tez sur’atda o‘sish tendensiyasiga ega.

Iqtisodiy taraqqiyot va hamkorlik tashkiloti raqamli iqtisodiyotni uch xil yondashuv bilan aniqlash va o‘lchash 
mumkin ekanligini e’tirof etadi:

1.	 Pastdan yuqoriga yondashuv: bunda yirik sanoat korxonalarining kichik korxonalar bilan o‘zaro 
integratsiyasiga asoslanib, raqamli infratuzilma, dasturiy ta’minot raqamli aloqani ta’minlashga asoslanadi; 

2.	 Yuqoridan pastga yondashuv: pastdan yuqoriga yondashuvdan farqli o‘laroq, firmalar, tadbirkorlik 
subyektlari, shaxslar, jamoalar va umumiy jamiyatni ham qamrab oladigan tahlil birliklariga ega bo‘ladi; 

3.	 Moslashuvchan ta’rif yondashuvi: bu ta’rif yuqoridagi ikki yondashuvni ham qamrab olib, raqamli 
tarmoqlar, raqamli texnologiyalar kabi murakkab xizmatlarni ham o‘z ichiga oladi [8]. 

Bizlar yuqoridagi olimlarning tadqiqot ishlarini o‘rganish natijasida raqamli iqtisodiyotni rivojlantirish zarurati 
jamiyatning rivojlanishi bilan bog‘liq degan xulosaga keldik. Uning zaruratini quyidagi omillar bilan izohlashni 
maqsadga muvofiq deb topdik:

Birinchidan, iqtisodiyotning samaradorligini oshirish zarurati. Bunda raqamli iqtisodiyotni rivojlantirishning 
eng asosiy yo‘nalishlaridan biri iqtisodiy samaradorlik bilan bog‘liq. Bu yo‘nalishdagi zaruratni quyidagicha keng 
asoslash mumkin:

ishlab chiqarish jarayonlarini optimallashtirish: raqamli texnologiyalar orqali avtomatlashtirish va raqamli 
platformalardan foydalanish ishlab chiqarishdagi ortiqcha xarajatlarni kamaytiradi. Masalan, logistika va ta’minot 
zanjirlarida raqamli monitoring orqali vaqt va resurs tejaladi;

tranzaksiya xarajatlarini qisqartirish: elektron to‘lovlar, onlayn shartnomalar va raqamli hisob-kitob tizimlari 
orqali moliyaviy operatsiyalar arzon va tez amalga oshiriladi. Bu esa bozor ishtirokchilari uchun samaradorlikni 
oshiradi;

resurslardan samarali foydalanish: raqamli iqtisodiyotda ma’lumotlar tahlili orqali ishlab chiqarishdagi 
resurs taqsimoti yaxshilanadi. Masalan, energiya sarfi, suv ta’minoti yoki mehnat resurslarini optimallashtirish 
imkoni paydo bo‘ladi;

iqtisodiy o‘sishga turtki berish: raqamli texnologiyalar yangi biznes modellarini yaratadi, kichik va o‘rta biznes 
uchun imkoniyatlarni kengaytiradi. Bu esa yalpi ichki mahsulot hajmining ko‘payishiga va milliy iqtisodiyotning 
raqobatbardoshligiga xizmat qiladi;

moliya va soliq tizimida samaradorlikni oshirish: raqamli hisobotlar va elektron soliq to‘lovlari orqali davlat 
budjetiga tushumlar shaffof va tezkor tarzda amalga oshiriladi. Bu iqtisodiy barqarorlikni ta’minlaydi.

Ikkinchidan, ijtimoiy rivojlanishni ta’minlash zarurati. Bunda raqamli iqtisodiyotni rivojlantirishning ikkinchi 
muhim yo‘nalishi ijtimoiy rivojlanish bilan bog‘liq. Ular quyidagilar:

ta’lim sohasida teng imkoniyatlarni yaratish: raqamli platformalar orqali masofaviy ta’lim, onlayn kurslar va 
interaktiv darslar keng tarqaladi. Bu esa shahar va qishloq aholisi uchun bilim olish imkoniyatlarini tenglashtiradi;

sog‘liqni saqlashda samaradorlikni oshirish: telemeditsina, elektron tibbiy kartalar va onlayn maslahatlar 
orqali aholiga tezkor va sifatli tibbiy xizmat ko‘rsatish imkoni yaratiladi. Bu ayniqsa chekka hududlardagi aholi 
uchun juda muhim;

ijtimoiy adolat va tenglikni ta’minlash: raqamli iqtisodiyot axborotga kirish imkoniyatini kengaytiradi. Bu esa 
ijtimoiy tabaqalanishni kamaytiradi, chunki har bir fuqaro ma’lumot va xizmatlardan teng foydalanish imkoniga 
ega bo‘ladi;

yangi ish o‘rinlarini yaratish va kasblar shakllantirish: raqamli iqtisodiyot yangi sohalarni yaratadi — IT 
mutaxassislari, kiberxavfsizlik ekspertlari, raqamli marketing va elektron savdo sohalarida ish o‘rinlari ko‘payadi. 
Bu esa ishsizlikni kamaytiradi va aholi turmush darajasini oshiradi;

ijtimoiy xizmatlarda shaffoflikni ta’minlash: elektron hujjat aylanishi va raqamli xizmatlar orqali ijtimoiy 
nafaqalar, subsidiyalar va davlat yordamlari tezkor va adolatli taqsimlanadi;

aholi turmush sifatini oshirish: raqamli xizmatlar orqali vaqt tejaladi, byurokratiya kamayadi va fuqarolarning 
kundalik hayoti yengillashadi.

Ushbu ijtimoiy-iqtisodiy zaruratdan kelib chiqib, ularning ahamiyatini ham keltirish mumkin. Bizningcha, 
ular quyidagilardan iborat (2-jadval).

2-jadval. Raqamli iqtisodiyotning ijtimoiy-iqtisodiy ahamiyati [9]
№ jtimoiy ahamiyati Iqtisodiy ahamiyati

1

Aholi uchun qulaylik yaratish: elektron xizmatlar 
orqali davlat va xususiy sektor xizmatlariga tezkor va 
shaffof tarzda yetishish imkoniyati paydo boʻladi. Bu 
byurokratiyani kamaytiradi va fuqarolarning vaqt hamda 
resurslarini tejaydi.

Samaradorlikni oshirish: raqamli texnologiyalar 
ishlab chiqarish va xizmat koʻrsatish jarayonlarini 
optimallashtiradi, resurslardan tejamkorlik bilan 
foydalanish imkonini yaratadi.

2

Ijtimoiy tenglikni ta’minlash: raqamli platformalar orqali 
qishloq va shahar aholisi oʻrtasidagi imkoniyatlar 
tafovuti qisqaradi, ta’lim, tibbiyot va moliyaviy 
xizmatlarga teng kirish imkoni yaratiladi.

Innovasion rivojlanishni ragʻbatlantirish: elektron 
tijorat, onlayn toʻlovlar va sun’iy intellekt kabi 
yoʻnalishlar yangi biznes modellarini shakllantiradi, 
raqobatbardoshlikni kuchaytiradi.

3

Inson kapitalini rivojlantirish: raqamli iqtisodiyot yangi 
bilim va koʻnikmalarga talabni oshiradi, bu esa kadrlar 
malakasini oshirish, innovasion fikrlash va ijtimoiy 
mobillikni kuchaytiradi.

Investisiya muhitini yaxshilash: raqamli iqtisodiyot 
orqali bozorda shaffoflik ta’minlanadi, bu esa xorijiy 
va mahalliy sarmoyadorlar uchun ishonchli muhit 
yaratadi.

4

Ijtimoiy integrasiya va aloqalarni mustahkamlash: 
raqamli kommunikasiyalar orqali jamiyatdagi turli 
qatlamlar oʻrtasida muloqot va hamkorlik imkoniyatlari 
kengayadi. Raqamli texnologiyalar orqali davlat 
boshqaruvida ochiqlik va hisobdorlik ta’minlanadi, 
fuqarolarning ijtimoiy faolligi va ishonch darajasi oshadi.

Ijtimoiy-iqtisodiy taraqqiyotga hissa qoʻshishi: raqamli 
xizmatlar aholi uchun qulaylik yaratadi, davlat 
boshqaruvida ochiqlikni ta’minlaydi va iqtisodiy oʻsish 
sur’atlarini tezlashtiradi.

2-jadval ma’lumotlaridan ko‘rinib turibdiki, raqamli iqtisodiyot ijtimoiy tenglik va iqtisodiy samaradorlikni 
uyg‘unlashtirib, mamlakatning barqaror taraqqiyotiga zamin yaratadi. Bu jarayonda davlat boshqaruvida ochiqlik 
va hisobdorlik ta’minlanishi, aholi uchun qulayliklar yaratilishi va innovatsion rivojlanishga sharoit yaratilishi 
strategik ahamiyatga ega.

Raqamli iqtisodiyot bugungi globallashgan iqtisodiyotda mamlakatlar iqtisodiyotini rivojlantirish uchun 
strategik muhim yo‘nalishga aylanmoqda. Uning rivojlanishi nafaqat iqtisodiy barqarorlikni ta’minlashda, balki 
aholi daromadlarini oshirish orqali ijtimoiy sohalarda ham sezilarli ijobiy o‘zgarishlarni amalga oshirish imkonini 
beradi. Xususan, raqamli iqtisodiyot yangi ish o‘rinlarini yaratish, aholi bandligini ta’minlash, yoshlarni zamonaviy 
kasblarga jalb qilish, ta’lim va malakali kadrlar tayyorlash tizimini rivojlantirish orqali turmush darajasini 
yaxshilash uchun elektron platformalar orqali sharoit yaratadi. Qisqacha aytganda, raqamli iqtisodiyotni 
rivojlantirish jamiyatda ijtimoiy barqarorlikni, aholi farovonligini ta’minlashda ham muhim rol o‘ynaydi.

X U L O S A  V A  T A K L I F L A R
Yuqorida olimlar tomonidan keltirilgan ta’riflarni inkor etmagan holda, raqamli iqtisodiyot tushunchasiga 

mamlakat iqtisodiyotining barcha jabhalarini qamrab olgan, raqamli texnologiyalardan foydalanish darajasini 
nazarda tutuvchi quyidagi takomillashgan ta’rifni tavsiya etamiz: raqamli iqtisodiyot — bu aholining kundalik 
hayotida, iqtisodiy subyektlarning faoliyatida muhim texnika va texnologik vositalarni qo‘llash, onlayn aloqalardan 
foydalanish natijasida bo‘sh vaqtni ko‘paytiradigan, tranzaksion xarajatlarni qisqartiradigan, samaradorlikni 
oshiradigan iqtisodiy faoliyatdir.

Raqamli iqtisodiyot yangi biznes modellarini yaratish, raqamli platformalar, sun’iy intellekt, innovatsion 
texnologiyalar yordamida insonlarning turmush darajasini yaxshilashga, og‘irini yengil qilishga, mehnat 
faoliyatini samarali tashkil qilishda va tez o‘zgarayotgan talabni qondirishda zarur vosita hisoblanadi.

Tadqiqot ishlarini o‘rganish natijasida raqamli iqtisodiyotni rivojlantirish zarurati ikki yo‘nalish bilan bog‘liqligi 
aniqlandi: ishlab chiqarish jarayonlarini optimallashtirish, tranzaksiya xarajatlarini qisqartirish, resurslardan 
samarali foydalanish, iqtisodiy o‘sishga turtki berish, moliya va soliq tizimida iqtisodiy samaradorlikni oshirish. 
Ikkinchidan, ta’lim sohasida teng imkoniyatlarni yaratish, sog‘liqni saqlashda samaradorlikni oshirish, ijtimoiy 
adolat va tenglikni ta’minlash, yangi ish o‘rinlarini yaratish va kasblarni shakllantirish, ijtimoiy xizmatlarda 
shaffoflikni ta’minlash, aholi turmush sifatini oshirish kabi ijtimoiy samaradorlikni ham oshiradi.

Foydalanilgan adabiyotlar ro‘yxati:
1.	 IMF eLibrary ma’lumotlari (electron resurs), [kirish yo‘li] https://www.elibrary.imf.org/view/journals/087/2023/001/

article-A001-en.xml  (murojaat qilingan vaqt 2026-yil, 12-fevral soat 11:00)
2.	 World Intellectual Property Organization (electron resurs), [kirish yo‘li] https://www.wipo.int/pressroom/en/articles/2025/

article_0009.html (murojaat qilingan vaqt 2026-yil, 13-fevral soat 10:15)
3.	 Xongyuang Xuang, Miaomiao Qin “International comparison of China’s digitalization level and its enlightenment” 

journal “plos one” Published: May 16, 2024  https://doi.org/10.1371/journal.pone.0303014 (electron resurs), [kirish 
yo‘li]  https://journals.plos.org/plosone/article?id=10.1371/journal.pone.0303014 

